
Повышение роли государственного служащего на современном этапе развития общества)
Бизга маълумки, маҳаллий бошқарув тизимида, хусусан, ҳокимият вакиллик органлари юртимизда вужудга келган демократик тамойилларнинг тарихий кўриниши бўлиб, у минг йиллар давомида мазмунан ва шаклан ўзгариб, ўзига хос тажрибага эга бўлиб борди. 

“Маҳаллий давлат ҳокимияти органларини ташкил этиш тамойили, биринчидан, Ўзбекистон халқининг тарихий-миллий ўзига хос ривожланиш қонуниятларини намойиш этса, иккинчидан, давлат қурилиши умумэътироф этилган демократия талаблари асосида белгиланганидир” [1, б. 17].

Халқ депутатлари маҳаллий Кенгашларига маҳаллий ҳокимият қонунчилик тармоғининг ташкил этиладиган тузилмалари, аниқроғи вилоятлар, туманлар, Тошкент шаҳар, шунингдек вилоят бўйсунувидаги шаҳарлар Кенгашлари киради.

Халқ депутатлари маҳаллий Кенгашлари ҳудуд учун умумий бўлган ижтимоий-иқтисодий ривожланиш вазифаларини амалга оширишни, жойларда Ўзбекистон Республикаси Конституцияси ва қонунлари, Олий Мажлис Сенати ва Қонунчилик палатаси қарорларини, Ўзбекистон Республикаси Президенти ва Вазирлар Маҳкамаси қабул қилган норматив-ҳуқуқий ҳужжатларнинг бажарилишини, давлат ҳокимияти органлари ва фуқароларнинг ўзини ўзи бошқариш органлари ўртасидаги алоқа ва ҳамкорликни, аҳолини ҳудудий бошқариш ишларига жалб этишни таъминлайди [2, б. 2].

Маҳаллий давлат ҳокимиятини шакллантириш ва фаолият олиб бориш тизимини белгилашда миллий давлатчилигимизнинг тарихий тажрибасига таянилди. Хусусан, “Темур тузуклари”да “Ҳар бир мамлакатда адолат ўрнатиш мақсадида вилоят ҳокимларига, ўз ҳудудларидаги туман ва шаҳарларда тартиб ўрнатишлари, бировнинг нарсаси ўғирланса, бунинг масъулияти уларнинг зиммасида бўлсин ва яна буюрдимки, йўл устига кузатувчилар, зобитлар тайинлансинларки, йўлларни қўриқлаб, ўткинчилар, савдогарлар, мусофирларни кузатиб, мол-мулки ва бошқа нарсаларни манзилдан-манзилга кузатиб қўйилишига масъул бўлсинлар. Йўл устида бирортасининг нарсаси йўқолса, ўзи ўлдирилса ёки бошқа кор-ҳол юз берса, булар учун жавоб бериш уларнинг зиммасида бўлсин” [3, б. 42], - деб ёзади. Бу эса бевосита Ўзбекистон Республикаси Конституциясининг 100-моддасида белгилаб қўйилган маҳаллий давлат ҳокимияти органлари фаолиятидаги қонунийликни, ҳуқуқий-тартиботни ва фуқаролар хавфсизлигини таъминлаш тамойилини ўзида яққол акс эттиради.
Ҳаёт давом этар экан, ҳар бир соҳани, хусусан маҳаллий ҳокимият тизимини ҳам ривожлантириш, унинг фаолиятини такомиллаштириб бориш долзарб масалага айланиб бормоқда. Жумладан, Президент И. Каримовнинг 2010 йил 27 январ куни Олий Мажлис палаталари қўшма мажлисида қонунчиликда эришган ютуқлар билан бирга ҳали мавжуд муаммолар ҳақида тўхталиб ўтгани ҳам бежиз эмас. 

Олий Мажлис палаталари қўшма мажлисида маҳаллий Кенгашлар депутатларининг бугунги кундаги асосий вазифаси – улар мунтазам суръатда ўз сайловчилари ҳузурида бўлиши лозимлигига алоҳида эътибор қаратилди. Бунинг боиси шундаки, сайлов жараёнида номзодларнинг сайловчилар ишончини қозониш учун турли ваъдалар бериш ҳоллари учраган бўлсада, сайловдан сўнг камдан-кам сайловчилар билан учрашишларини, ўз округларида мавжуд бўлган муаммоларни ҳал қилишда суст иштирок этаётганликлари асосли тарзда танқид қилинди, ҳар бир депутат у қайси вакиллик органига сайланганидан қатъий назар, ўз округи, ҳудуди ва маҳалласида яшовчилар ҳолидан доимо хабардор бўлиб туриши, одамларнинг қувонч ва ташвишларига шерик бўлиши уқтирилди. 

Шу боис, ҳам Президентимиз Олий Мажлис палаталари қўшма мажлисида қонунчиликда, жумладан депутатлар ва сайловчилар ўртасидаги алоқаларда камчилик ва нуқсонлар ҳали ҳамон борлигини рўйи-рост танқид қилиб, “Афсуски, депутатларнинг сайлов округидаги фаолияти асосан, шунчаки учрашувлар ташкил қилишдан иборат бўлиб қолган ... улар ҳам кўпинча номигагина ўтказилиб, фақат шикоят ва саволларга жавоб қайтариш билан чекланган” [4, б. 1], - деган хулосани айтиб ўтди. 
Дарҳақиқат, депутат ва сайловчилар муносабатларида ҳамон  муаммолар бор. Булар ҳақида мамлакатимиз парламенти ва халқ депутатлари маҳаллий Кенгашларига бўлиб ўтган сайлов жараёнларидаги учрашувларда, сайловчилар томонидан ҳам ошкора, очиқ танқидий фикрлар билдирилди. Шундан келиб чиқиб, халқимиз ўзи танлаб, ишонган кишиларни давлат ҳокимияти органларига вакил қилган эканлар, ўз навбатида бу ҳар бир депутатдан сайловчилар билан мунтазам учрашиб туриш, ўз фаолияти ҳақида уларга ҳисоб бериб туришлари, улар кўтарган масалаларни ҳал қилиш билан боғлиқ ахборотлар бериб боришни тақозо қилади. 

Бундан ташқари Президентимиз томонидан қўшма йиғилишда депутатлар фаолиятини янада жонлантиришга доир фикр билдириб, депутатлик назоратини ўрнатиш билан боғлиқ йўл-йўриқ ва кўрсатмалар ҳам берилди. Жумладан, Президент ўз маърузасида “Парламентимиз ва маҳаллий вакиллик органлари – Кенгашлар олдида турган иккинчи ғоят муҳим вазифа – бу қабул қилинган қонунларнинг ижро этувчи ҳокимият, яъни ҳукумат томонидан марказда, ҳокимликлар томонидан эса жойларда қандай бажаришаётгани устидан қатъий парламент назоратини, депутатлик назоратини ўрнатишдан иборатдир” [4, б. 1], - деб ҳақ гапни айтди ва Қонунчилик палатаси ҳамда Сенатда ижро этувчи ташкилотлар раҳбарларининг ахборот ва ҳисоботлари камдан-кам эшитилиши ва муҳокама қилинишини асосли танқид қилди.

Жумладан, парламентда бундай ҳисоботларни эшитиш кўпроқ, умумий тусда бўлиб, кўрилаётган масалалар бўйича муайян қўмита ва комиссия томонидан пухта ишлаб чиқилиб тавсия этилган ҳужжатлар қабул қилинмаганлиги кўрсатиб ўтилди.

Шулардан келиб чиқиб, Президент ўз маърузасида “Қонун чиқарувчи ҳокимият назорат фаолиятларини амалга оширишнинг қонунда кўзда тутилган ҳуқуқий норма ва механизмларидан Марказда ва жойларда кенг фойдаланиш учун барча зарур чораларни кўриш керак”, - деб кўрсатма бериб ўтди. 

Бундай йўл-йўриқлар нафақат Қонунчилик палатаси депутатлари, шу билан бирга маҳаллий Кенгашлар депутатларини ҳам  масъулиятини оширишда муҳим аҳамиятга эга. Бу борада маҳаллий Кенгаш депутатлари Депутатлик мақоми, маҳаллий Кенгашлар Регламенти ва уларнинг доимий Комиссиялари ишини ташкил қилиш тўғрисидаги Низомларда кўзда тутилган ваколат доирасида туман, шаҳар ва вилоят миқёсидаги корхона, ташкилот ва муассасалар раҳбарларининг улар раҳбарлик қилаётган соҳаларда қонун ҳужжатларини ижро этиш бўйича ҳисоботларини эшитиб боришлари лозим деб ҳисоблаймиз.

Яна бир муҳим масала. Депутатлик фаолиятининг бошқа шаклларидан ҳам самарали фойдаланишга Президент маърузасида алоҳида аҳамият берилди.

Бу борадаги қонун берган ваколат, яъни энг самарали механизм – депутатлик сўровидан самарали фойдаланишдир. Бинобарин, қонун депутатлик сўровида кўтарилган масалалар бўйича асосли изоҳ ва ҳар томонлама тушунтириш бериш, шунингдек унда талаб қилинган долзарб муаммолар ечими бўйича чора-тадбирлар кўриш бошқарув идораларининг мансабдор шахсларининг бевосита вазифаси эканлигини кўрсатиб қўйган. Бироқ, вакиллик органлари депутатлари ҳамиша ҳам қонун берган мана шундай имкониятдан фойдаланавермаяпти.

Қўшма мажлисда Президентимиз парламентнинг мамлакатимиз ва унинг барча ҳудудларида ислоҳотларни изчил амалга оширувчилик роли ҳақида ҳам йўл-йўриқ ва кўрсатмалар берди. Жумладан, “Парламентнинг мамлакатимизда кучли фуқаролик жамиятини шакллантиришга қаратилган демократик янгиланишлар, либерал ислоҳотлар тарғиботчисига айланишига эришиш энг асосий вазифа бўлмоғи зарур” [4, б. 1], - деб таъкидлади. 
Ушбу йўл-йўриқдан келиб чиққан ҳолда айтиш мумкинки, аввало, депутат сайловчилар билан ҳокимият органларини боғлаб турувчи, яъни нафақат сайловчилар кўтарган масалаларни ҳокимият органлари олдига қўювчи, балки ўз сайловчиларига мамлакатимиз, вилоятимиз ва шаҳримизда амалга оширилаётган кенг бунёдкорлик ишлари ҳақида ахборот берувчи шахс ҳамдир. Жумладан, халқ депутатлари вилоят Кенгашлари депутатлари, аввало, Ўзбекистон Республикаси Президенти фармонлари, Олий Мажлис Сенатида маъқулланган Қонунлар ва Ҳукумат Қарорлари мазмунини, шу билан бирга халқ депутатлари вилоят Кенгаши сессияларида қабул қилинган қарорлар мазмун-моҳиятини ўз сайловчиларига етказишга амалиётига эгалар.

